Perthynas ag eraill 1

MAE PAWB YN BWYSIG
Thema: 
Mae pawb yn bwysig yng ngolwg Duw. Wythnos Un Byd. Diolchgarwch. Gwaith y Cenhedloedd Unedig
Cefndir Beiblaidd:
Genesis 1;  Luc 19:1-10;  22:24-30; Rhufeiniaid 12
Cymeriadau:

Arweinydd





Pyped- Arth




Pyped – Oen/Dafad

Offer:
Mynegai i’r Beibl Cymraeg Newydd neu unrhyw Fynegai Ysgrythurol mawr
Cyfrol a CD Tyrd i Ddathlu (geiriau’r gân “Nid yw neb yn neb” ar daflunydd neu gopi i bawb)

Y Ddafad yn ymddangos  yn darllen y Mynegai Ysgrythurol
Arth:

Helo!  Beth wyt ti’n ei ddarllen?                                         
Dafad:
(yn darllen yn araf fesul sill fel person yn cael y geiriau’n ddieithr) 

Myn-eg-ai i’r Bei-bl Cym-raeg New-ydd.     
Arth:
Beth ydy hwnnw?                                                                                                                                           
Dafad:
Dw i ddim yn siŵr – ond dw i wedi sylweddoli rhywbeth wrth ei ddarllen.
Arth:  
Beth?
Dafad:
Dw i’n fwy pwysig na ti!!!!!!!!!!  
Arth:
 Yh!?  Pam wyt ti’n dweud hynny?
Dafad:
Mae’r llyfr yn rhestru faint o weithiau mae gwahanol eiriau yn ymddangos yn y Beibl.  A wyddost ti beth?

Mae’r gair Arth yno 15 o weithiau


Ond mae’r gair Dafad neu Oen yn cael ei ddefnyddio dros 233 o weithiau!


Mae hynny’n dangos mod i’n bwysig.  
Cofia, roeddwn i wedi amau hynny achos bod na lawer o sôn am ddefaid ac ŵyn yng ngwersi’r Ysgol Sul - Y Ddafad Golledig, y Bugail Da, ac mae’r Salmydd yn sôn am ddefaid a phorfa.

Arth:    
Mae na sôn amdana i yn hanes Dafydd a Goliath.  Dysgodd Dafydd sut i fod yn ddewr wrth ymladd yn erbyn eirth.
Dafad:
Yn hollol.  Ymosod ar bobl mae eirth y Beibl.  Chi ydy’r baddies!
Arth:    
Wel, o leiaf dydyn ni ddim yn dwp, yn crwydro ac yn mynd ar goll, yn mynd yn sownd wrth ddrain, yn gwrthod gwrando ar y bugail ac yn gorfod cael ein cario nôl i’r gorlan!


(y llais yn codi’n uwch ac yn uwch)

(Arweinydd yn  ymuno gyda’r ddau)

Arweinydd:
Hei!  Beth sy’n mynd ymlaen?  Pam dych chi’n ffraeo?
Dafad:
Yr Arth sy’n dweud bod defaid yn stiwpid!
Arth:
Y Ddafad sy’n dweud bod hi’n fwy pwysig na neb arall.
Arweinydd:
Pam?
Arth:
Achos rhyw  lyfr mawr, tew am y Beibl!

Arweinydd:
Wel, un peth pwysig mae’r Beibl yn ei ddweud ydy bod pawb yn bwysig – pob person, pob anifail. Duw sy wedi ein creu ni, ac mae’n caru pob rhan o’i greadigaeth.

Dafad:
Ond mae rhai pobl a rhai anifeiliaid yn fwy pwysig na’i gilydd.

Arweinydd:
Na, mae pawb yr un mor bwysig.  Meddylia di am y chwilen ddu.

Arth:
Chwilen ddu?  Beth ydy chwilen ddu?
Arweinydd:
Cocrotsen.  Cockroach yn Saesneg. Hyd yn gwn i, does dim sôn am gocrotsen yn y Beibl, ond mae Duw wedi eu creu nhw, ac mae’n nhw’n chwarae rhan bwysig ym mywyd y byd a’n bywyd ni.
Dafad:
Ond mae pawb yn mynd Ych! wrth weld cocrotsen!
Arweinydd:
Ond mae’r gocrotsen yn fwyd i rai anifeiliaid ac adar ac yn chwarae rhan bwysig yn y tsaen fwyd. Heb y chwilen ddu, byddai rhai anifeiliaid ddim yn cael bwyd.  A beth am gathod!  Dim ond un waith mae’r Beibl yn sôn am gathod, ond meddyliwch am fyd heb gathod – llygod ym mhob man!
Arth:
Mae’r Ddafad yn anghywir felly.
Arweinydd:
Ydy.  Ond mae llawer o bobl a gwledydd yn meddwl yn debyg iddo.  Byddai’r byd yma yn llawer hapusach petai gwledydd y byd yn dysgu parchu ei gilydd, yn lle meddwl bod un wlad yn fwy pwysig na’r llall.  Efallai y byddai yna heddwch wedyn.
Dafad:
Mae’n ddrwg gen i.  Roeddwn i ar fai.
Arweinydd:
Dw i’n gwybod am gân sy’n dweud fod pawb yn bwysig.
Arth:
Wnei di ddysgu’r gân i ni, os gweli’n dda?
Arweinydd:
Iawn. Enw’r gân ydy “Nid yw neb yn neb”...ac fel hyn mae’n mynd....
Yr Arweinydd i ddysgu’r gân i bawb, neu wahodd person fwy cymwys i wneud y gwaith!

Wedi’r canu

Dafad:
Diolch yn fawr. 


(troi at yr Arth)


Wel, Mr Arth “sydd yr un mor bwysig â fi”....wyt ti am ddod i chwarae pêl-droed hefo fi?

Arth:
 Ydw....a fi sy’n mynd i ennill.

Dafad:
Hy!  Gawn ni weld.  Falla dy fod yr un mor bwysig â mi, ond fi ydy’r gorau am gicio pêl.   Hwyl!

Arweinydd:
Hwyl!

Exit y pypedau

